
যেনে হৰি নামে গতি তাক নুসুমৰে।

অমাবস্যা দিন যেন মৌন ধৰি মৰে॥

সাধন কালত মোক্ষ প্ৰথমতে দুঃখ।

স্বৰ্গ কহি বেদে প্ৰলোভাৱে লোক সুখ॥

বেদৰ তাৎপৰ্য্য জানিবাক পাৰে কোন।

একে বেদে কৰ্ম্ম কহে সগুণ নিৰ্গুণ॥

কৰ্ম্ম কৰি যদি ফল সঙ্কল্পক এৰে।

তবে জানা সেহি কৰ্ম্মে সংসাৰক তাৰে॥

কামীৰ ব্যাপাৰ কৰ্ম্ম দুঃখ বহুতৰ।

সেহি কৰ্ম্মে জন্ম মৃত্যু হোৱৈ সংসাৰৰ॥

বিষয় ঐশ্বৰ্য্য সুখে হৈলা আসকতি।

তাত মোহ হৈলা ঈশ্বৰত নেদে মতি॥

বেদে যে কহয় তিনি গুণৰ বিষয়।

তুমি এবে নিৰ্গুণ হুয়োক ধনঞ্জয়॥

কৃষ্ণে বোলে তোমাতে যে কহো উপদেশ।

যি কাৰ্য্য নিৰ্গুণ তাক শুনা গুড়াকেশ॥

যিটো কৰি কৰ্ম্মফল নবাঞ্ছিব তাৰ।

শীত উষ্ণ সুখ-দুঃখ কৰি পৰিহাৰ॥

অপ্ৰাপ্য বস্তুক যত্ন নকৰিবা অতি।

পাইলে ৰাখিবাক প্ৰতি নকৰিবা মতি॥

ঈশ্বৰৰ আজ্ঞা মানি কৰ্ম্ম কৰা পুন।

ইমতে কৰিলে কৰ্ম্ম হোৱয় নিৰ্গুণ॥

পাৰ্থে বোলে কৰ্ম্ম কৰি কি কাৰণে মৰে।

যদি কৰ্ম্ম কৰি তাৰ ফল ত্যাগ কৰে॥

যেন তীৰ্থে যাই স্নান নকৰয় পাছে।

তাত পৰে বৰ্ব্বৰ কুবুদ্ধি কোন আছে॥

কৃষ্ণে বোলে তাৰ হেতু শুনা মহাবল।

নুখুজিলে ঈশ্বৰে আপনি দেন্ত ফল॥

যেন অতি শিশু চয় ভক্ষ্য নোখোজয়।

স্নেহে থাকি তথাপিতো মাতৃ স্তন দেয়॥

